
NOVOSTI

Studenti stipendisti Fondacije Hastor okupili su se na mjesečnom online sastanku koji je održan 23. jula 
2022. godine na kome su diskutovali o mnogim temama koje su vezane za mlade i njihov položaj u društvu 
i zajednici u kojoj žive. Glavni cilj sastanka bio je da motiviše i informiše stipendiste o jako lijepim i značajnim 
koracima koje mogu uraditi kroz svoje aktivno učešće u projektima koji su od velikog značaja za njihovu 
lokalnu zajednicu, ali i šire okruženje.

Sastanak je otvorio direktor Fondacije Hastor 
Seid Fijuljanin koji je najprije srdačno pozdra-
vio sve studente stipendiste te svoje obra-
ćanje nastavio govorom o važnosti stvaranja 
prijateljstava u samoj Fondaciji na putu ostva-
rivanja stipendista u ličnom i profesionalnom 
smislu. O tome koliko taj put može da bude tr-
novit i opasan te kako sami možemo da otvo-
rimo različite prilike kroz poduzetnički duh i 
aktivizam studenti su učili slušajući izvršnu direk-
toricu Fondacije Mozaik Vesnu Bajšanski-Agić.  
 
Fondaciju Mozaik i Fondaciju Hastor vežu filan-
tropija i mladi ljudi koji su aktivni u društvu i koji, 
zahvaljujući raznim prilikama koje im se pruže, 
ali i koje sami kreiraju, čine mnoge pozitivne pro-
mjene u svojim lokalnim zajednicama koje se ka-
snije nerijetko reflektuju i na čitavo bosanskoher-
cegovačko društvo.

Vesna je naglasila da se Fondacija Mozaik i Fon-
dacija Hastor prema mladim ljudima ne ponašaju 
kao da su oni budućnost nego ih gledaju kao sa-
dašnjost ove zemlje. U skladu s tim, svojim člano-
vima predstavljaju razne prilike koje mladi mogu 
iskoristiti, pomažu im da kreiraju svoje ciljeve, 
da svojim pozitivnim primjerima djeluju na svoja 
okruženja te da postanu najbolja verzija sebe. Cilj 
Fondacije Mozaik jeste da mlade koji žele ostati 
u Bosni i Hercegovini usmjeri na puteve koji su 
u skladu s njihovim vještinama, sposobnostima i 
željama te da za njih pokuša kreirati prilike u nji-
hovoj domovini kako bi u njoj sebi ostvarili život 
kakav žele da žive.

U nastavku svoga izlaganja Vesna je stipendisti-
ma predstavila način na koji funkcionišu Fondaci-
ja Mozaik, zajednica za aktivizam i poduzetništvo 
mladih „lonac.pro“ i Omladinska banka i opisala 
same početke Fondacije te način na koji oni po-
mažu mladim ljudima da ostvare svoje snove kad 
su ti snovi poduzetnički i aktivistički.

Mjesečni sastanak stipendista: 
 
Mladi kao sadašnjost ove zemlje i kao pokretači promjena



Stipendisti su na samom kraju sastanka istakli da 
su dobili dodatnu motivaciju, želju i volju da budu
aktivniji, a nekolicina njih je napisala da su dobi-
li nadu da mogu i oni nešto da učine za sebe i 
za svoju zajednicu na šta je Vesna odgovorila da 
imaju podršku od njihove Fondacije te je sve sti-
pendiste ohrabrivala da im se jave. Istakli su i svo-
je zadovoljstvo što podršku koja im je neophodna 
svakodnevno nalaze u okruženju Fondacije Ha-
stor koja ih podstiče da rade na razvijanju svojih 
sposobnosti i unapređivanju društva.

Fikreta Jakubović, stipendistica koja studira na 
Odsjeku za historiju na Filozofskom fakultetu u 
Sarajevu i potpredsjednica Udruženja studena-
ta, upitala je Vesnu da li može aplicirati za grant 
Omladinske banke za projekt koji je usko vezan 
za njen studij, na šta ju je Vesna motivisala i ohra-
brila da se prijavi. I drugi stipendisti su podijelili 
svoja pozitivna iskustva za ovomjesečni online 
sastanak. Sara Kuduzović je zahvalila Vesni na 
izdvojenom vremenu i optimizmu koji je podije-
lila sa stipendistima Fondacije Hastor te je istakla 
kako joj je drago što imamo ovoliko prilika u našoj 
domovini i da nije sve toliko crno. Amela Avdibe-
gović je također podijelila to kako je i sama bila 
motivisana korisnim predavanjem i novim usvo-
jenim znanjima, dok je Ajla Prnjavorac rekla da joj 
je ovo predavanje zasigurno ulilo mnogo nade za
našu budućnost, ali i za budućnost naše države.

Na kraju sastanka ponovo je riječ dobio direktor 
Fijuljanin koji je u ime Fondacije Hastor zahva-
lio Vesni na iscrpnom i korisnom predavanju te 
naveo koliko danas mladi imaju više prilika koje 
trebaju iskoristiti jer im treba samo jaka volja, 
energija i želja za nečim. Još je naglasio da je 
i neuspjeh zapravo jedna nova prilika za uče-
nje i da je škola koja kratko traje, a dugo vrijedi.  
 
Nakon direktora, studentima stipendisti-
ma se obratila i članica  aministrativnog 
tima Amela Dedić s informacijama ve-
zanim za ugovorne obaveze studenata. 

Ovim atraktivnim i uzbudljivim predavanjem 
predavačica Vesna Bajšanski-Agić uspjela je 
još više rasplamsati iskru društvenog aktivizma 
koju je u svakom svom stipendisti začela Fon-
dacija Hastor. Ta iskra će sigurno napraviti veliki 
plamen koji će dovesti do novih društvenih an-
gažmana stipendista koji će svojom upornošću, 
željom za promjenama i radom pokazati da su 
mladi sadašnjost ove zemlje i pokretači druš-
tvenih promjena.

„Ljetni raspust u Holandiji“ jedan je od projekata koje Fondacija Hastor u saradnji s holandskom partner-
skom organizacijom „Stichting Kinderhulp Bosnie“ organizira već dugi niz godina. Ovaj projekt je poseban 
jer djeci iz ruralnih područja slabijeg ekonomskog stanja pruža priliku da posjete zemlju lala i vjetrenjača 
te steknu lijepa iskustva i kreiraju uspomene za čitav život. Ovogodišnju izabranu grupu djece pratile su 
naše stipendistice Amela Džidić i Amina Zorlak za koje je ovo putovanje bilo izazov i avantura s koje su se 
vratile s pregrštima lijepih sjećanja o kojima možete čitati u nastavku teksta.

Avantura u „zemlji kanala, lala, vjetrenjača, klompi i bicikala“

Amela dodaje i kako je, osim u samom putovanju, 
uživala i u pripremi istog s obzirom na to da se u 
tom periodu upoznala s djecom i njihovim rodite-
ljima, što su joj, kako kaže, bili posebno emotivni 
trenuci. Praksa je i da se prije same realizacije pro-
jekta međusobno upoznaju i stipendistice studen-
tice koje će voditi grupu, a o cijelom tom procesu 
Amela ističe sljedeće:

Ljetni raspust u Holandiji 2022 

Sjećam se mjesečnog sastanka studenata stipendista Fondacije Hastor 2018. godine na kojem su 
nam Amila i Belma pričale o svom putovanju u Holandiju, doživljajima i iskustvima koje su stekle. 
Tada sam pomislila da ja nikada ne bih imala hrabrosti usuditi se i otići tako daleko i brinuti o to-
likom broju djece, a danas, evo, pišem o svom putovanju u Holandiju i učešću u tom istom projektu 
sretna što sam dobila takvu priliku i što sam se upustila u tu avanturu.
““

Kada su mi iz Fondacije saopćili da sam 
izabrana za put u Holandiju, saznala sam 
i ime studentice koja će ići sa mnom te 
su nam preporučili da se upoznamo prije 
puta. Tako smo i učinile, otprilike mjesec 
dana prije izašle smo na kafu da se upo-
znamo i odmah smo, što se kaže, kliknu-
le. Vidjele smo da imamo iste temeljne 
principe, da razmišljamo na sličan način i
da je Fondacija napravila pun pogodak. 
Jako je bitno dobro se slagati s osobom 
s kojom ćete putovati, provoditi vrijeme 
zajedno i brinuti o tolikom broju djece. 
Naravno da smo Amina i ja imale dosta 
upitnika iznad glave, ali smo hrabro pri-
stupile svemu. Dan prije puta u Holandiju
otišle smo zajedno s učiteljem Ramom 
i Peterom, predsjednikom organizacije 
„Stichting Kinderhulp Bosnie“, do osnov-
ne škole u Srednjem odakle je na put išlo 
17 djece. Tu smo upoznale s njihovim ro-
diteljima, porazgovarale s Peterom i uči-
teljem Ramom malo više o onome što nas 
očekuje i otišle kući spremiti se za put.

““

Iako je ovo putovanje jedinstvena prilika za djecu 
da upoznaju jednu novu državu, steknu nova po-
znanstva te prošire svoje vidike, ipak im nije lahko 
odvojiti se od svojih roditelja kao što ni samim ro-
diteljima nije baš tako jednostavno ispratiti ih u nji-
hovu avanturu pa se na dan putovanja na njihovim 
licima vidjela i pokoja suza koja je odavala osjećaj 
radosti i potajne tuge.

Nedugo zatim djeci iz Srednjeg priključila se i gru-
pa od 11 djece iz Doma za djecu bez roditeljskog 
staranja u Tuzli te 6 radoznalih mališana koji su se 
ostaloj ekipi pridružili u Živinicama.

Prava avantura za Aminu, Amelu i naše male putni-
ke počela je 11. juna kada su stigli u Holandiju. Sav 
umor od puta je nestao i bili su spremni da hrabro 
i entuzijastično zakorače u svoju zemlju čuda i da 
svoje knjige uspomena ispišu lijepim iskustvima. 
Holandske porodice kod kojih su djeca trebala biti 
smještena spremno i uzbuđeno su dočekale naše 
male avanturiste.

Kako su radionice organizirane svaki drugi dan, 
utorak je za našu ekipu bio rezervisan za Maisdo-
olhof, odnosno polje kukuruza. Planirano je mno-
go različitih aktivnosti gdje su djeca mogla vozi-
ti go-kart, jahati ponije, igrati fudbala, skakati na 
trampolinama i sl. Aktivnosti su trajale cijeli dan 
što je, naravno, rezultiralo umorom, ali i ponosom 
kada se vidjela sreća na dječijim licima nakon cje-
lodnevne igre i druženja s vršnjacima.

Ljetni raspust u Holandiji 2022 
Avantura u „zemlji kanala, lala, vjetrenjača, klompi i bicikala“

Kada smo stigli pred osnovnu školu u 
Srednjem, roditelji su nas već spremno 
čekali. Vidjela se i radost i tuga na njiho-
vim licima. Zamolile smo roditelje da ne 
ulaze u autobus s djecom jer će to otežati 
rastanak i donijeti više suza. Naravno da 
su djeca plakala jer, iako su znali da je 
pred njima putovanje podređeno njima, 
išli su u nepoznato. Uspjele smo ih ipak 
smiriti te je suze na njihovim licima ubrzo 
zamijenilo uzbuđenje i radoznalost zbog 
onoga što ih očekuje.

““

Reakcija djece koja su nam se naknadno 
pridružila bila je ista kao kod prve grupe, 
plakali su, ali su ovog puta utješne riječi 
pružala i djeca iz Srednjeg te smo lakše 
prebrodili ovu situaciju. Ipak je drugačije 
kada djeca od svojih vršnjaka čuju da ono 
što ih očekuje nije ništa strašno. Ne mogu 
a da ne spomenem malog Emira koji nam 
se priključio u Živinicama. Mnogo je pla-
kao kada je ušao u autobus, a njegov drug 
Eldar ga je tješio i govorio: „Ne boj se, ja ću 
biti s tobom, bit će nam fino.”

““

Prije samog polaska odredili smo u koju 
će holandsku porodicu koje dijete biti 
smješteno te su mališani dobili albume 
sa slikama porodica kako bi znali ko ih 
čeka u Holandiji. Nakon što smo stigli u 
Holandiju djeca su otišla svojim novim 
porodicama kod kojih su bili smješteni, a
nas dvije smo se s Peterom, njegovom 
suprugom Mariel i psom Isom zaputile 
njihovoj kući. Iako je većina djece iz gru-
pe koja je ove godine posjetila Holandiju 
jako dobro prihvatila promjenu i smjelo 
zakoračila u učešće u svim planiranim 
radionicama, ipak je bilo i onih koji su 
se ustručavali. Naša podrška je u ta-
kvim trenucima bila neophodna jer smo 
toj djeci nas dvije bile oslonac kojem se 
mogu povjeriti i čiju pomoć trebaju, a bile 
smo im potrebne i za lakše sporazumije-
vanje pri upoznavanju porodica u kojima 
su boravili. Za nedjelju 12. juna bila je u 
planu radionica na kojoj su djeca pisa-
la i bojila razglednice za svoje porodice 
u Bosni te podjela odjeće gdje su svi, pa 
čak i mi, učiteljice, mogli sebi izabrati ne-
što od odjeće i obuće koju su spremile 
holandske porodice.

““

Avantura u „zemlji kanala, lala, vjetrenjača, klompi i bicikala“

Naši mali i veliki putnici svoje aktivnosti nastavi-
li su i u ponedjeljak kada su učestvovali u šetnji 
dugoj 6,5 kilometara tokom koje su igrali različite 
igre kako bi im put bio što zanimljiviji. Posebno 
radovanje kod djece, ali i kod Amine i Amele, iza-
zvalo je jahanje konja što je bila velika i dugogo-
dišnja želja većini naših avanturista.

Avanture su nastavljene i u četvrtak kada smo vrijeme proveli na brodu igrajući bingo i uživajući 
u ručku i muzici koju su djeca sama birala. Prije nedjelje i piknika Amina i ja smo imale slobodnog 
vremena za bolje upoznavanje Holandije, tačnije Maldena i Nijmegena. Nijmegen je najstariji grad 
Holandije, ali ipak ima šta za ponuditi i zabaviti turiste, što i stoji u njegovom opisu – „old city, yo-
ung vibe“. Naši domaćini Peter i Mariel trudili su se da nas što bolje ugoste. Osjećale smo se kao 
kod svoje kuće, a ja mogu reći da sam između ostalog pobijedila strah od pasa tokom druženja 
s njihova dva psa Isom i Boom. Dosta vremena provele smo vozeći bicikla, razgovarajući i bolje 
se upoznavajući. Probale smo tradicionalna holandska jela i slatkiše, ali i kuhale grah za našeg 
domaćina i krompirušu koja je nestala u tren oka kada smo je u nedjelju donijele na piknik gdje su 
svi donijeli nešto od hrane koju su sami spremili.

““

Srijeda je bila rezervisana za zabavni 
park Efteling. Iako je ovo bio dan s najve-
ćom količinom odgovornosti, nekako je 
sve prošlo u najboljem redu uprkos tome 
što se za nas dvije stres pojavio onog tre-
nutka kad smo ugledale atrakciju „Ba-
ron“. U autobusu do Eftelinga mogle su 
se čuti velike riječi naših „hrabrih“ junaka 
i velika obećanja na koje će sve sprave 
ići. Istina je takva da su nakon odlaska 
na prvu već izgubili i ono malo hrabrosti 
što im je ostalo, ali time olakšali naš dan. 
Kada smo završili s prvom atrakcijom, 
naravno, jednom od najstrašnijih, prešli 
smo na neke opuštajuće te cijeli dan pra-
vili takvu vrstu balansa.

““



Četvrtak su naše stipendistice provele u Amster-
damu te su imale priliku vidjeti neke od najpo-
znatijih lokacija i historijskih građevina.

Jedan od najemotivnijih i, za svaku našu ekipu 
koja je godinama unazad posjećivala Holandiju, 
najtužnijih trenutaka svakako je rastanak od no-
vostečenih prijatelja i kraj avanture. Iza njih ostaje 
lijepo i nezaboravno iskustvo, a ispred njih je put 
njihovim domovima i roditeljima.

Sretni smo da iz godine u godinu dobijamo sve 
ljepše, sadržajnije, ali i emotivnije izvještaje o re-
alizaciji projekta „Ljetni raspust u Holandiji“. Po-
sebno se radujemo dječijim osmijesima i radosti 
zbog svega onoga što su imali priliku vidjeti dok 
svojim roditeljima prepričavaju svoja putovanja. 
Fondacija Hastor se time utkala u njihova djetinj-
stva, provukla kroz njih nit sreće i ostala u njima 
zauvijek. To su naši najveći uspjesi i neizmjerno 
smo ponosni na svaki od njih jer su posebni i po-
sebno ih njegujemo. Fotografije koje smo dobili s 
ovog, ali i svih ostalih putovanja u Holandiju ču-
vamo i baštinimo kao najveće bogatstvo. Na nji-
ma se vide ispunjene želje, iskrena dječija radost, 
prijateljstvo i ljubav – jednom riječju Fondacija 
Hastor.

Pripremile: Amela Džidić i Amina Zorlak

Avantura u „zemlji kanala, lala, vjetrenjača, klompi i bicikala“

Petak je bio izuzetno sadržajan, navečer 
smo otišli na oproštajnu večeru, gdje smo 
saznale da se trebamo maskirati. Amela 
je trebala nositi neku smiješnu garderobu 
nalik na klauna, dok sam ja trebala nositi 
rozu periku s havajskom majicom. Nakon 
što je završila prva muzička tačka, naja-
vili su da će treća tačka biti specijalna te 
da će nas svojim prisustvom počastiti „Tri
sestre iz Bosne“, jedan jako poznat bend. 
Aplaudirala sam gromoglasno i ne slu-
teći da sam jedna od te tri sestre ja, a 
druge dvije Peter i Amela. Ne možete ni 
zamisliti moju reakciju u tom trenutku. 
Kada smo izašli na scenu dočekali su 
nas ogromnim smijehom, tako da nam 
je bilo teško do kraja i izvesti koreogra-
fiju uz pjesmu „Lollypop“. Ipak, preživjeli 
smo. Ostala nam je subota da je Amela 
i ja provedemo same za sebe, predamo 
poklone porodici koja nas je divno ugo-
stila te spakujemo naše kofere.

““ Zagrlili smo naše prijatelje, ušli u auto-
bus, zagrlili ih još nekoliko puta nakon 
toga i krenuli nazad. Otišli smo iz Holan-
dije s nadom da smo tamo ostavili bar 
djelić naše Bosne.
““



Džejla dolazi iz Sarajeva. Trenutno je studentica na 
Ekonomskom fakultetu Univerziteta u Sarajevu, 
Odsjek za menadžment, smjer Poslovna analitika. 
Pohađa treću godinu studija, a stipendistica Fon-
dacije je već šest godina. Džejla je još od srednje 
škole svoje interesovanje usmjerila ka ekonomiji, 
tako da je izbor Ekonomskog fakulteta za nju bio 
sasvim logičan slijed.

STIPENDISTICA MJESECA7

Kada je riječ o njenom volonterskom angažmanu 
unutar Fondacije Hastor, Džejla je još kao učenica 
imala priliku da se druži sa svojim mentorima, a 
kasnije je i sama preuzela ulogu mentora te na-
stavila primjenjivati sve pozitivne vrijednosti koje 
je stekla kao učenica. Postavši mentorica mlađim 
stipendistima, Džejla je bilježila brojna lijepa isku-
stva, a kao najposebnije izdvaja svoje mentorstvo 
grupi srednjoškolaca koji su pohađali Ekonomsku 
školu. Ističe kako je s njima imala priliku razmjenjiva-
ti mišljenja jer su mogli često razgovarati o onome 
što Džejla studira i onome što učenici uče u srednjoj 
školi. Njihovi sastanci su bili jako bogati i sadržajni 
jer su kroz druženja obrađivali razne teme i obilazili 
kulturne institucije te mnoga druga mjesta za koja 
je Džejla kao njihov mentor smatrala da moraju vi-
djeti i upoznati.

Zajedno s ostalim mentorima Džejla se trudila da u 
svaki sastanak unese svježinu i pozitivnu energiju. 
Iako je kao mentor mlađim stipendistima volontirala 
vrlo kratko, Džejla je to vrijeme iskoristila da kreira 
kreativan sadržaj i da na razne načine radi na edu-
kaciji i širenju vidika svojih učenika.

Svoj volonterski rad nastavila je kao članica moni-
toring tima. Za taj period kaže da je bio jako zahti-
jevan budući da je zadatak članova ovog tima da 

Džejla Alibašić

Volontiranje je poseban aspekt ljudskog djelovanja. Kroz taj proces iskazujemo svoju humanost i empatiju, 
pokazujemo svoju spremnost na rad, pomaganje drugima i na taj način gradimo našu zajednicu. Stipendisti 
Fondacije Hastor na poseban način to rade u okviru sistema koji se kroz sve ove godine postojanja Fondaci-
je pokazao jako uspješnim. Svaki mjesec neko od stipendista se svojim radom upiše među najbolje, a ovaj 
mjesec to je naša stipendistica Džejla Alibašić.



Pripremila: Fatima Gazić

prate efikasnost održavanja sastanaka s mlađim 
stipedistima i da pomažu mentorima u realizaciji 
istih. No, Džejla je, kako navodi, uživala gledajući 
sadržaje koje su mentori kreirali za svoje grupe, pa 
je na nekim sastancima ostajala i do samog kraja.

Osim već navedenih vidova volontiranja u Fon-
daciji, Džejla je imala želju i ambiciju da proširi 
svoje znanje i iskustvo te je postala član admi-
nistrativnog tima već na drugoj godini studija, a 
tu je i danas. Administrativni tim Fondacije Hastor 
jedan je od važnijih timova čiji članovi obavljaju 
raznovrsne i odgovorne zadatke, a među njima 
se posebno izdvaja regulisanje rada na aplikaciji, 
provjera najava i izvještaja pristiglih od stipendista 
koji volontiraju na terenu te pregledanje njihovih 
godišnjih planova i programa, ali i komunikacija 
s trenutnim stipendistima, njihovim roditeljima te 
velikim brojem kandidata koji su zainteresirani za 
našu stipendiju. Kroz volontiranje u administra-
tivnom timu naučila je mnogo toga, stekla mnoga 
poznanstva te je, kako ističe, postala odgovornija 
zbog ozbiljnosti zadataka koje obavlja. Kao član 
administracije koji volontira u kancelariji stekla je 
slobodu i dobre komunikacijske vještine zbog već 
navedenih aktivnosti koje podrazumijeva ovakav 
vid volonterskog rada u Fondaciji Hastor. Upravo 
zbog svega navedenog Džejla kaže kako je ova-
kav vid volontiranja izuzetno odgovoran, budući 
da Fondacija posjeduje veliki broj stipendista, ali i 
zanimljiv s obzirom na raznovrsnost zadataka koje 
je obavljala. Ističe kako joj je zadovoljstvo skupa 
s ostalim članovima administracije pomagati sti-
pendistima i njihovim roditeljima da riješe svoje 
dileme i na što kvalitetniji način ispune svoje oba-
veze. Veoma ozbiljno pristupa zadacima i vrlo rado 
dijeli mišljenja s ostalim kolegama što predstavlja 
i jednu od glavnih odrednica Fondacije – upoznati 
drugoga, upoznati sebe.

Mogućnost napredovanja, upoznavanja različitih lju-
di i obavljanja različitih zadataka je ono najbolje što 
Fondacija pruža svojim članovima, a rezultate vidi i 
kroz njihovo odrastanje u zrele i samosvjesne ličnosti 
spremne da rade na sebi i pomažu ljudima oko sebe, 
stoga svim ostalim stipendistima poručuje:

Fondacija mi je pomogla da izgradim sa-
mopouzdanje, proširim poznanstva, ali i 
da steknem različita i korisna iskustva. U 
Fondaciji sam upoznala i svoju najbolju 
prijateljicu i sigurna sam da nisam je-
dina koja je u ovom okruženju pronašla 
posebne ljude koji su uvijek spremni po-
moći i podržati jedni druge. Lijepo je znati 
da u nekome imate oslonca za cijeli život, 
ja sam takvu podršku našla u Fondaciji 
Hastor i zahvalna sam na svemu što mi je 
dosad pružila.

““

Gradite svoje snove i smjelo i hrabro ko-
račajte ka njihovom ostvarenju. Svako 
novo iskustvo je i životna lekcija iz koje 
mnogo toga naučite za budućnost, a 
svaka nova prepreka samo je prilika da 
ojačate svoju volju i želju za uspjehom 
na koji ciljate. I za kraj, budite sretni što 
na tom putu imate, onako kako imam i 
sama, podršku jedne zajednice kakva je 
Fondacija Hastor.

““



Rubrika aktivnih mladih prostor je kroz koji svaki mjesec predstavljamo najvrednije stipendiste naše Fonda-
cije. To su oni koji iz dana u dan nastoje svoje vrijeme i energiju uložiti u više ciljeve te na taj način poboljšati 
sebe, ali i svoje društvo. Onako kako je RAM (radna memorija) dio računara bez kojeg se njegov rad ne 
može ni zamisliti, tako su naši stipendisti, koji pored volonterskog aktivizma u sklopu Fondacije izuzetno 
marljivo rade i u svojim lokalnim zajednicama i time na najbolji mogući način predstavljaju Fondaciju Ha-
stor i njenu misiju, dio bez kojeg naš rad zasigurno ne bi bio isti. RAM je rubrika posvećena onima koji sva-
kodnevno aktivno rade na tome da poboljšaju svoje društvo i unaprijede sebe, stoga nam je zadovoljstvo 
svakog mjeseca govoriti o nekome od njih, a ovoga puta ta čast pripala je Amri Pušini.

RAM - RUBRIKA AKTIVNIH 
MLADIH 

Amra Pušina je stipendistica Fondacije 
Hastor nešto više od godinu dana, ali je i 
kroz tako kratak vremenski period uspje-
la pokazati svoje vrline koje se najviše 
ogledaju u njenoj nesebičnosti i želji za 
pomaganjem drugima. Naša Amra do-
lazi iz Ilijaša, malog mjesta u blizini Sa-
rajeva, u kojem je završila osnovnu ško-
lu i gimnaziju. Tokom osnovnoškolskog 
i srednjoškolskog obrazovanja imala je 
odličan uspjeh i učestvovala je u mno-
gim sekcijama i vannastavnim aktivno-
stima. Ljubav prema knjizi i nauci, želja 
za pomaganjem, spašavanjem ljudskih 
života, njegovanjem empatije i humano-
sti samo su neki od razloga zbog kojih 
se Amra opredijelila za studij medicine, a 
trenutno je studentica pete godine Medi-
cinskog fakulteta Univerziteta u Sarajevu. 
Godine rada, truda i posvećenosti dale su 
rezultate, pa je četiri puta uzastopno bila 
dobitnica priznanja Ponos dekana za naj-
boljeg studenta u svojoj generaciji. Amra 
ističe da joj osvojene nagrade i priznanja 
mnogo znače, ali da nisu presudan faktor 
za njen uspjeh jer je istinski zaljubljenik u 
medicinu, neko ko uživa u učenju, stica-
nju znanja i svaka spoznaja je ispunjava 
na poseban način.

Amra Pušina

Učenicima svoje volonterske grupe če-
sto ponavljam jedan citat koji me još 
kao osnovca zaintrigirao: “Svako je ge-
nije. No, ako sudite ribu prema njenoj 
mogućnosti da se popne na drvo, ona 
će cijeli život živjeti u uvjerenju da je 
nesposobna.” Čovjek je najproduktivni-
ji, najkreativniji i najsretniji onda kada 
je posve ‘uronjen’ u ono čime se bavi. 
Veoma je važno da volimo ono što radi-
mo i dajemo najbolje od sebe.

““



Pripremila: Amina Abaspahić

RAM - RUBRIKA AKTIVNIH
MLADIH

Amra je samo jedna u nizu stipendista Fondacije 
Hastor kojima je u njihovoj životnoj misiji prioritet 
pomaganje drugima. Nadamo se da će njen pri-
mjer poslužiti kao inspiracija drugim mladim ljudi-
ma da se pokrenu i svojim aktivizimom poboljšaju 
živote drugih ljudi jer se dobro dobrim vraća.

Volontiranje u lokalnoj zajednici Amra često obavlja u 
Udruženju „Budi mi drug” koje djeluje u njenoj općini 
i okuplja osobe različitog uzrasta s poteškoćama u 
mentalnom i tjelesnom razvoju. „Budi mi drug“ je pri-
ča o hrabrosti, borbi i neizmjernoj ljubavi jedne majke 
koja 2006. godine osniva Udruženje kako bi pomogla 
svom sinu s Down sindromom, ali i ostalim roditelji-
ma i djeci koja se nalaze u sličnoj situaciji. Svjesna či-
njenice da u društvu u kojem živimo postoje brojne 
predrasude i stereotipi te da su ljudi s poteškoćama 
u razvoju nerijetko etiketirani i marginalizirani, Amra 
je željela na neki način pomoći i doprinijeti podiza-
nju svijesti o značaju posvećivanja pažnje osobama 
s invaliditetom i njihovog uključivanja u društveni ži-
vot. Udruženje „Budi mi drug“ bila je izvrsna prilika, 
međutim, Amra navodi kako su njeni prijatelji iz Udru-
ženja, zapravo, više pomogli njoj. Nakon nekoliko sati 
provedenih s njima, osjeća se odmorno i uvijek bude 
ispunjena pozitivnom energijom, svaki put je iznova 
podsjete na to kako sve što je lijepo u životu stane u 
srce i naše malo djelo, ponekad samo osmijeh i topla 
riječ nekome znače cijeli svijet.

Biti stipendista Fondacije Hastor mi je ve-
lika čast i zadovoljstvo. Osim finansijske 
podrške, Fondacija Hastor stvara mrežu 
mladih, uspješnih, vrijednih, talentova-
nih i altruističnih ljudi koji su tu jedni za 
druge, promovišu znanje, rad, upornost, 
a samo tako možemo graditi budućnost 
i inicirati promjene u društvu u kojem ži-
vimo. Stekla sam nove prijatelje, sklo-
pila brojna poznanstva i mislim da je 
to najdragocjenije u Fondaciji Hastor 
– činjenica da u skoro svakom gradu 
imate bar jednu osobu koju poznaje-
te. Već godinu i po sam mentor mla-
đim stipendistima koji su učenici. Uloga 
mentora je uzbudljiva, ali istovremeno i 
veoma odgovorna. Trudim se doprijeti 
do svakog učenika, pružiti im podršku, 
motivisati ih i inspirisati da budu što 
bolji ljudi. Mnogo me obraduje kada 
na kraju radionice i naših sastanaka 
uspješno urade zadatke a nerijetko me i 
iznenade svojim talentima i vještinama. 
To su, zaista, vrijedni mladi ljudi na koje 
sam neizmjerno ponosna.

““

Da veza s Fondacijom ne prestaje završetkom školovanja svjedoče inspirativne priče naših alumnista koji 
Fondaciju Hastor nose u srcima i godinama nakon posljednjih potpisanih ugovora. Ako ste se nekad pitali ko 
je uređivao prvu verziju biltena koji čitate svakog mjeseca, odgovor se nalazi u priči ovomjesečnog alumniste 
koji je, kako ćemo u nastavku i prikazati, po mnogo čemu poseban primjer stipendiste Fondacije Hastor.

Enver je postao stipendista Fondacije Hastor 2006. 
godine i samim tim spada u prvu generaciju naših 
stipendista. Rado se prisjeća svog intervjua za sti-
pendiju na kojem je upoznao učitelja Ramu i Ner-
minu Smajić koji su mu pomogli da uspješno reali-
zuje volonterske obaveze u kancelariji i na terenu. 
Od trenutka kada je postao stipendista pa sve do 
okončanja tog statusa, Enver je marljivo i preda-
no obavljao svoje volonterske dužnosti i trudio 
se dati sve od sebe da unaprijedi misiju Fonda-
cije te da njenu ideju o volonterskom radu ostva-
ri na najbolji mogući način. Kao urednik biltena 
imao je obavezu pripremati i uređivati tekstove sa 
šest drugih stipendista. Osobe koje su volontira-
le na terenu dijelile su iskustva s volontiranja od 
čega su članovi redakcije krojili inspirirajuće priče. 
 

Naš alumnista se posebno sjeća svog volontiranja 
na terenu. Volonterski rad u to vrijeme je podra-
zumijevao 16 sati provedenih s učenicima. Jedan 
vikend svakog mjeseca je provodio sa svojom 
grupom u mjestu Ilovača kod Goražda. Budući 
da je Enver živio u Visokom, morao je svaki put 
putovati 150 km u jednom pravcu. Svako puto-
vanje zahtijevalo je promjenu tri autobusa. Dvije 
godine je volontirao na ovaj način upoznavajući 
grad Goražde i njegove stanovnike za koje kaže da 
su zaista posebni ljudi spremni da pomognu u bilo 
kojem trenutku.
 

Pored redovnih volonterskih aktivnosti u kojima 
je pomagao učenicima da savladaju gradivo iz 
fizike, matematike i stranih jezika, imali su i slo-
bodne aktivnosti u kojima su se igrali, družili i 
ojačavali svoje veze. Kao jedan od posebnijih 
sastanaka navodi vikend koji je sa stipendistima 
proveo u obilasku najstarijih stanovnika Ilovače. 
U znak zahvalnosti, sin jedne starice, koji je baš 
tada došao iz dijaspore na odmor, počastio je sve 
učenike skromnim poklonima. Ova gesta je Enve-
ra oduševila i bila je razlog da taj vikend s učeni-
cima ostane duboko urezan u njegovom sjećanju.

Enver Fejzović

Pripremila: Nedžma Latić

Pored volontiranja na terenu imao sam 
priliku da volontiram i u kancelariji gdje 
sam najčešće obavljao poslove vezane 
za pristiglu dokumentaciju stipendista 
i odgovarao na pisma stipendista. Po-
red redovnog rasporeda, kad god sam 
imao pauzu na fakultetu, dolazio sam 
u kancelariju da volontiram i dešavalo 
se da u toku mjesec dana u kancelari-
ji provedem i do 50 sati. Kolega Semir 
Mujkanović iz Brčkog bio mi je konku-
rencija i motivacija da što više vremena 
provedem volontirajući u kancelariji. 
Naš primjer je samo jedan u nizu pri-
mjera stipendista Fondacije Hastor koji 
su jedni drugima inspiracija i motivacija 
za svakodnevni napredak. Mi smo jed-
ni u drugima vidjeli prijatelje i uzore i ja 
danas, čitajući o trenutnim stipendisti-
ma, vidim da je to nit koja se godinama 
provlači i ostaje ista, upravo je ona po-
sebnost Fondacije i njenog tima. Sretan 
sam kad vidim da su uloge mene i mojih 
prijatelja naslijedili novi i uspješniji sti-
pendisti koji su nastavili graditi i una-
pređivati ono što smo mi započeli 2006. 
godine. 

““

Radionice, edukacije, druženja i materijalna pomoć 
samo su neki od benefita koje je Fondacija Hastor 
pružila Enveru. No, on ipak posebno izdvaja jedno 
poznanstvo koje je stekao u Fondaciji, a obilježilo je 
cijeli njegov život. Naime, na jednoj likovnoj izložbi ra-
dova učenika stipendista Fondacije Hastor upoznao 
je svoju sadašnju suprugu Ajlu Čalaš iz Goražda. Ajla 
je također bila stipendistica, prvo kao učenica srednje 
škole, a kasnije i kao studentica. Na ovaj način Enver 
je, kako ističe, ovjekovječio svoju vezu s Fondacijom 
Hastor što mu je posebno zadovoljstvo. Fondacija je 
tako ostala važan i poseban dio njegovog života koji 
ga prati i koji njeguje s velikom pažnjom.
  

Naši bivši stipendisti nam pokazuju koliko su se uslo-
vi i način rada tokom svih ovih godina postojanja Fon-
dacije Hastor promijenili. Broj stipendista se povećao 
mnogostruko, ali je cilj uvijek ostao isti. Priče o jakim 
prijateljstvima i životnim ljubavima samo su jedan u 
nizu dokaza posebnog funkcionisanja zajednice ljudi 
koje povezuje jedno – Fondacija Hastor. 

Prostor današnje Bosne i Hercegovine prošao je kroz mnogobrojne historijske periode, a iz svakoga od njih 
danas posjedujemo veliki broj kulturno-historijskih spomenika koji su zapravo simbol bogatstva ove zemlje. U 
nastavku donosimo priču o stećcima, tzv. kamenim spavačima, koji nam dočaravaju i oslikavaju prošlost svojim 
epitafima, crtežima i ostalim ukrasima, a u narednim brojevima našeg newslettera predstavit ćemo i brojne 
druge znamenitosti i bogatstva kulturne baštine Bosne i Hercegovine.
  

Stećak je ustaljeni naziv za kameni nadgrobni 
spomenik specifičan za period srednjovjekovne 
Bosne i kao takav oslikava društveno-politički 
kontekst unutar navedenog historijskog perioda. 
Važna osobina stećaka jeste da su gotovo u pra-
vilu bili ukrašeni tako da, iz današnje perspektive, 
predstavljaju veoma karakterističnu formu um-
jetničkog izražavanja iz perioda srednjovjekovne 
Bosne. Prvobitni nazivi za ove kamene spome-
nike bili su bilig, kam, zlamen, kuća, vječni dom, 
dok je danas općeprihvaćen i najfrekventnije 
korišten naziv stećak. Stećci se rjeđe mogu naći 
odvojeno, a češće u skupinama odnosno nekro-
polama. Historijski gledano, prvi put se spominju 
u putopisu Benedikta Kuripešića iz 1530. godine. 
Računa se da je do danas sačuvano svega oko 
50.000 stećaka, a da ih je još toliki broj uništen 
tokom posljednja dva stoljeća. Rašireni su sko-
ro po čitavoj Bosni i Hercegovini, ali ih ima i na 
prostorima zapadne Srbije i Crne Gore, zatim u 
Dalmaciji i mjestimično u Lici. Njihovo, za novi vi-
jek specifično, nepoznavanje, zanemarivanje, ru-
šenje, izmještanje, devastacija i iščezavanje re-
zultat su zaboravljanja njihove polazne funkcije, 
mjesta i uloge u jednom vremenu pa time i ne-
adekvatne društvene valorizacije u novije doba.
 

Osnovni oblici stećaka su položeni i uspravni 
monoliti. Među uspravno postavljenim spome-
nicima raspoznaje se nekoliko varijanti kao što 
su: stela, cipus, stup (obelisk) i nišan. Najveći 
broj stećaka pripada vrsti položenih monolita, 
oni se obično pojavljuju u tri forme: ploča, san-
duk i sarkofag.

Stećci kao jedno od najvrednijih blaga kulturne baštine Bosne i Hercegovine



Pripremila: Amina Abaspahić

Pojava stećaka kao monumentalne grobne arhi-
tekture u izravnoj je vezi s naraslim ekonomskim 
potencijalima bosanskog feudalnog društva, 
odnosno sa željom pojedinaca da vanjskim zna-
kom na grobu afirmiraju svoj ugled i svoju moć, ali, 
s druge strane, broj stećaka upućuje i na to da su 
se sahranjivali i siromašni seljaci, pa možda i kme-
tovi. Početak klesanja otmjenijih stećaka podudara 
se s proširenjem teritorije srednjovjekovne Bosne 
za vrijeme Stjepana II i Tvrtka I.
 

Umjetnički prikazi značajan su i neizostavan dio 
kada govorimo o stećcima. Oni su implementirani 
u stećke i svaki umjetnički prikaz priča svoju priču 
o onome ko leži ispod stećka pa kroz ikonografsko 
čitanje tih ukrasa možemo mnoštvo toga saznati i 
vratiti se u period mističnog srednjeg vijeka kako 
bismo razaznali kako su to živjeli ljudi u srednjo-
vjekovnoj Bosni. Stećci su „portal” u prošlost ko-
jim ulazimo u svijet vladara i vitezova, podanika 
i sljedbenika te plemenitih gospođa koje gleda-
ju turnire; oni su i simbol rata i ratnika i natpisa o 
onima koji su poginuli časno služeći gospodaru, 
kroz njih prodiremo u svijest dostojanstvenoga 
kola plesača i plesačica, gledamo scene lova te 
realni i imaginarni životinjski svijet, križeve kao sim-
bol kršćanske vjere potvrđene natpisima te svijet 
različitih prikaza i arhitektonskih elemenata. Tako 
su stećci složena vizuelna i narativna komunikacija 
evropskog kolektivnog naslijeđa, a važno je ista-
knuti i to da su u mnogome bili obogaćeni likovnim 
elementima umjetničkih strujanja i običaja prosto-
ra i vremena u kojem nastaju.
 

Na stećcima su sadržani gotički i romanički motivi, 
motivi turnira i kola te mnogi drugi i oni nam zapra-
vo prikazuju kako je živio srednjovjekovni čovjek, 
stoga trebamo težiti najprije očuvanju stećaka kao 
kulturne baštine Bosne i Hercegovine, a zatim i nji-
hovom proučavanju jer, kako je napisao Mak Dizdar: 
„Stećak je za mene ono što nije za druge, ono što 
na njemu i u njemu nisu drugi umjeli da vide. Jest 
kamen, ali jeste i riječ. Jest zemlja, ali jeste i nebo. 
Jest materija, ali jeste i duh. Jest krik, ali jeste i pje-
sma. Jest smrt, ali jeste i život. Jest prošlost, ali jeste 
i budućnost“.

14

Stećci kao jedno od najvrednijih blaga kulturne baštine Bosne i Hercegovine

KULTURNA BAŠTINA



Pripremila: Amina Abaspahić

12 PISMO ZAHVALNOSTI15

Poštovana i draga moja Fondacijo Hastor,
javljam Vam se nakon dugo vremena jer osjećam da sam ostala dužna da Vam zahvalim na pruženoj po-
moći i ukazanoj prilici da budem Vaša stipendistica. Sjećam se kada su naš dragi učitelj Ramo i njegova 
rahmetli supruga neočekivano posjetili moju porodicu i mene prije mog polaska u treći razred srednje 
škole. Dok sam vozila bicikl, učitelj me zaustavio i pitao gdje se nalazi kuća Amele Pezer, ja usplahirena 
kažem da sam to ja, a učitelj u svom stilu kaže da ga odvedem do svoje kuće. Baš u tom periodu moja 
porodica i ja smo iza sebe imali jedan težak period, zadesilo nas je iskušenje koje je bilo šok za cijelu po-
rodicu pa je taj učiteljev dolazak bio svjetlo koje je meni pružilo nadu, ali i utjehu da je to Božija odredba 
i nagrada za pretrpljeno iskušenje. 

Toga dana moj zahtjev za stipendiju Fondacije Hastor bio je u učiteljevim rukama. Kada smo se upoznali 
i obavili razgovor o stanju u školi, učitelj je rekao da ćemo biti pozvani na potpisivanje ugovora koje će 
se održavati u našoj općini. Bila sam u nevjerici da sam baš ja od tolikog broja zahtjeva i odličnih učenika 
dobila priliku da budem dio porodice Fondacije Hastor. Od tada pa i dan-danas ponosno govorim da sam 
dio te porodice. 

Kroz moje srednjoškolsko obrazovanje Fondacija je bila uz mene kako kroz finansijsku pomoć tako i kroz 
podršku na mom putu da se izgradim kao zrela i obrazovana ličnost. Nakon srednje ekonomske škole do-
lazi na red fakultet i ja sam nastavila hoditi u istom pravcu upisavši Ekonomski fakultet. Nova sredina, nove 
navike, sve novo, a uz to i moje prvo vođenje volonterskih sastanaka. Na samom početku bilo je teško sve 
uskladiti i prilagoditi se, ali moja porodica, posebno moji roditelji koji su uvijek bili uz mene, davali su mi 
vjetar u leđa da nastavim odgovorno i predano izvršavati svoje obaveze i prelaziti prepreke koje mi se 
nađu na tom putu. Kako su volonterski sati prolazili jedan za drugim meni je bilo sve lakše i ljepše. Željno 
sam iščekivala svaki naredni sastanak. Sastanci studenata stipendista u Sarajevu su na svoj način bili 
posebni, učili smo i upoznavali nove ljude iz raznih krajeva Bosne i Hercegovine. 

Hvala ti na tome, Fondacijo. Svoj dodiplomski studij završila sam uz veliku pomoć Fondacije Hastor i 
moram istaknuti da sam zaista sretna zbog toga, njoj sam se mogla obratiti kada god sam imala potrebu 
za nečijom pomoći i ta pomoć, naravno, nikad nije izostala. Zahvaljujući dragom Bogu, mom strpljenju, 
znanju, mojim roditeljima i Fondaciji Hastor ja sam svoje dodiplomsko obrazovanje završila u najboljem 
mogućem roku. Stekla sam zvanje diplomiranog ekonomiste i diplomirala sa željom da svoje obrazova-
nje dalje nastavim i proširujem. 

Fondacija je bila tu i za vrijeme raspusta, pa sam, zahvaljujući njoj, imala mogućnost da radim ferijalne 
prakse u osiguranju i banci. Svoj CV sam obogatila tim iskustvima i volonterskim aktivnostima na terenu. U 
septembru, nakon završetka dodiplomskog studija, upisala sam master studij na Ekonomskom fakultetu u 
Zenici. U istom periodu sam odradila i pripravnički staž u knjigovodstvenom servisu i stekla nova znanja 
i vještine. Master studij sam skoro privela kraju i te obaveze sam završila u najboljem roku, osim jedne – 
pisanje master rada. 

U vremenu kada sam položila ispite na master studiju i polahko krenula u realizaciju teme master rada 
napravila sam bitan korak u životu. Odlučila sam da sklopim brak sa svojim izabranikom. Trenutno sam 
zaposlenica u knjigovodstvenom servisu i u fazi sam izrade master rada. 

Fondacijo, ti si za mene bila vodič ka ostvarenju mojih snova, predstavljala si motivaciju za napredovanje 
kako na profesionalnom tako i na privatnom planu. Volonterski sastanci su mi pomogli da se osamosta-
lim, da budem društveno odgovorna osoba, pomogli su mi u izgradnji ličnosti, predanijem preuzimanju 
odgovornosti i u mnoštvu drugih stvari. Kada god mi se ukaže prilika da Vas spomenem, to rado i uradim. 
Hvala ti, Fondacijo, za sve što si učinila za mene, ja se još uvijek osjećam članom ove porodice. U nadi 
da sam od Vas naučila kako pomagati ljudima u potrebi, trudit ću se to raditi i u budućnosti, hvala Vam 
puno za sve.

Veliku zahvalnost iskazujem učitelju Rami, direktoru Seidu Fijuljaninu i dragoj Ameli Dedić.

Amela Pezer-Mujkić

Naslovnica 

Uspomene 

Brzim korakom prolazi vrijeme 
Sve lijepo i sve što je ružno bilo 
Ostaju samo blijede uspomene 

Na ono, što se u vremenu izgubilo 
 
 

Ali, pogledaš, osvrneš se ponekad 
Zamisliš šta je sve moglo da bude 

Vratiš se par koraka unazad 
Pa se stare uspomene opet ponovo probude 

 
 

Tada se slike u glavi kao lavina kreću 
Pa podsjete na neke trenutke života 

Ljubav, žalost, tugu ili sreću 
Za kojima ostaje sada samo sjeta 

 
 

I onda najzad shvatiš, da sve jednom prođe 
Da se stare uspomene više ne mogu vratiti 

Već da kroz život treba hrabro koračati 
I nove uspomene u njemu stvarati

 

Aldina Hadžić

Edna Porča "Polje lavande"

